
 � Təbii proseslərin meydana çıxardığı gözlənilməz amillər insan 
həyatı üçün təhlükəli nəticələrə səbəb ola bilər.  Bu, hətta həyatımızın zahirən 
bu hadisələrlə əlaqəsi olmayan bir çox sahələrinə də təsir edir. Ancaq təbii 
proseslər əksər hallarda texnogen və geoloji təhlükələrin proqnozlaşdırılması 
xidmətinin təşkilində çatışmazlıqları, ümumən dayanıqlı inkişaf problemlərini 
üzə çıxarır. 2000-ci il noyabrın 25-də baş vermiş zəlzələ zamanı da belə oldu. 
Məlum oldu ki, respublikada seysmik xidmətin avadanlıqları mənəvi-fiziki 
cəhətdən köhnəlib, şəhər strukturları ilə qarşılıqlı əlaqə sistemi, onun təşkili 
prinsipləri və əhalinin xəbərdar edilməsi qənaətbəxş səviyyədə deyil. O zaman 
ulu öndər Heydər Əliyevin müvafiq sərəncamı ilə qısa müddətdə lazımi 
tədbirlər görüldü. 

Bu gün Azərbaycanda Milli Elmlər 
Akademiyasında seysmik monitorinqin 
müasir telemetrik sistemi, rejim elektromaq-
nit və geokimyəvi ölçmə məntəqələri uğurla 
fəaliyyət göstərir. Akademiya respublikanın 
ərazisində daimi fəaliyyət göstərən stasionar 
stansiyalara (GPS) malikdir. Həm telemet-
rik monitorinq sistemi, həm də stansiyalar 
beynəlxalq şəbəkələrə qoşuludur, alınan 
məlumatlar isə internet istifadəçilərinə 
açıqdır.

Lakin ötən 15 il ərzində avadanlıq, 
binalar, kommunikasiya şəraiti, eləcə də 
kompüter texnikası və proqram təminatı 
köhnəlib, onların yeniləşdirilməsinə ehtiyac 
var. Bununla yanaşı, mövcud avadanlıq-
lar olduqca azdır, şəbəkənin əsas mülki 
obyektlər və sənaye infrastrukturu, eləcə də 
neft-qaz obyektlərinin yerləşdiyi Abşeron 
yarımadasında genişləndirilməsi problemi 
xüsusilə aktualdır. Stansiyaları və dayaq 
məntəqələrini Abşeron yarımadasında, Bakı 
və Abşeron arxipelaqlarında yerləşdirmək 
lazımdır. Qarşıda duran vəzifələrdən biri 
də seysmik qəbuledicilərin Xəzər dənizinin 
dibində yerləşdirilməsidir. Bu məqsədlə 
qiymətli avadanlıqlar alınsa da maliyyə 
çətinlikləri Xəzər dənizində yeganə olan bu 
unikal layihənin reallaşdırılmasına imkan 
vermir. 

Bayıl sürüşməsindən alınan 
dərslər

Məlum olduğu kimi, Bakı televiziya 
qülləsinin və digər mühüm infrastruktur 
obyektlərinin yaxınlığında sürüşmənin 
aktivləşməsi əlamətləri müşahidə olunur, bu 
da cəmiyyətdə narahatlıq və təşviş hissi ya-
radır. Artıq sakinləri vaxtında təxliyə edilmiş 
bir neçə ev dağılmışdır. Bəzi mütəxəssislərin 
optimist fikirlərinə baxmayaraq, çatların ya-
ranması, həcmi və dərinliyinin artması kimi 
faktlar həyəcan yaradır.

Qeyd edim ki, Bayıl sürüşməsinə dair 
ilk məlumatlar 1895-ci ilə təsadüf edir. 
Bayıl yamacında sürüşmə prosesləri XIX 
əsrdə başlamış və 1847, 1877, 1919, 1927, 
1929, 1932, 1936, 1938, 1940, 1950, 1953, 
1968-1969, 1973-74, 1996 və 2000-ci 
illərdə aktivləşmişdir. Bu siyahı baş vermiş 
hadisələrin birdəfəlik fors-major hadisələr 
deyil dərk edilməli və əvvəlcədən görməli 
olduğumuz reallıq olmasını anlamaq üçün 
verilmişdir. Bu gün Bayıl yamacı üçün 

kifayət qədər primitiv səviyyədə sürüşmə 
zonasının məkan parametrləri, vəziyyəti, 
qrunt sularının səviyyəsi, süzmə axınının 
istiqaməti və sürətinin qiymətləndirilməsi, 
sürüşmə kütlələrinin fiziki-mexaniki 
xassələri kimi mühəndis-geoloji şərait 
öyrənilmişdir. Elektron və seysmik kəşfiyyat 
metodları da daxil olmaqla, kompleks 
metodlarla sürüşmə yamacında qoyulmuş 
uzununa və eninə profillərin detallaşdırılmış 
şəbəkəsi üzrə birdəfəlik geofiziki tədqiqatlar 
aparılmışdır. Yerüstü nöqtələrdən başqa, 
mühitin daxili nöqtələrində də (quyu, quyu-
lararası, quyu-yerüstü və s.) müşahidələrdən 
istifadə edilmişdir. 

Epizodik olaraq süni və təbii reperlərin 
yerdəyişməsinin müşahidəsi aparılır. Bu 
tədbirlər olduqca yetərsizdir. Texnologiya-
ların inkişafının müasir səviyyəsi tamamilə 
başqa yanaşma tələb edir. Belə ki, sürüşmə 
rayonlarının marşrut-vizual müayinəsi ilə 
yanaşı, lazer və lidar çəkilişləri avadanlıqları 
ilə komplektləşdirilmiş orbital (kosmik) və 
hava (təyyarələr, vertolyotlar, dronlar və 
s.) daşıyıcılarından alınan Yerin məsafədən 
zondlama məlumatlarından istifadə etməklə 
sürüşmənin mümkün inkişafını proqnoz-
laşdırmaq və sürüşməyə qarşı tədbirlərin 
işlənib hazırlanması üçün sürüşmə prosesi-
nin dinamikasının uzunmüddətli monitorinq 
tədqiqatları aparılmır.

Real vaxt rejimində xüsusi vericilərlə 
(ekstenzometrlər, inklinometrlər, 
pyezometrlər, geofonlar və s.) və sürüşmə 
təhlükəsi haqqında müvafiq erkən 
xəbərdaretmə qurğuları ilə təchiz edilmiş 
avtomatik nəzarət sistemlərindən istifadə 
edilmir.

Bu qısa icmalın məqsədi müasir moni-
torinq metodlarının siyahısını vermək deyil, 
onların sayı yüzdən çoxdur. 2000-ci ildə 
baş vermiş zəlzələdən sonra qısa müddət 
ərzində edildiyi kimi, müasir elmin son 
nailiyyətlərindən istifadə etməklə monito-
rinq vasitələrinin kökündən təkmilləşməsinə 
yanaşma prinsipinin özü vacibdir.

İkinci mühüm amil – tədqiqat aparan ay-
rı-ayrı təşkilatlar arasında əlaqələndirmənin 
olmamasıdır. Bu problem və onun həlli ilə 
Nazirlər Kabinetinin müvafiq bölmələrinin 
rəhbərliyi ilə iki dövlət strukturu – 
Fövqəladə Hallar Nazirliyi və Ekologiya 
və Təbii Sərvətlər Nazirliyi məşğul olur. 
Fikrimizcə, əlaqələndirmə işləri zəif aparılır. 

Belə məlum olur ki, daimi əlaqələri olmayan 
və aralıq nəticələri müzakirə etməyən bir 
neçə qrup paralel olaraq işləyir. Sürüşmənin 
son dəfə aktivləşməsi zamanı aydın oldu 
ki, xaricdən dəvət edilən mütəxəssislər 
də öz rəylərini bizim materiallarımız 
əsasında verirlər. Mənim qərb ekspertlərinə 
qarşı heç bir mənfi fikrim yoxdur, belə 
məsləhətləşmələr qərarların qəbul edilməsi 
zamanı adi haldır. Lakin bizim regiona aid 
geologiyaya dair məsələlərin müzakirəsi, 
xüsusən də qərarlar qəbul edilməsi zamanı 

azərbaycanlı ekspertlərin iştirakı həlledici 
olmalıdır.

Bayıl sürüşməsi ilə bağlı vəziyyət bir 
sıra başqa mühüm problemləri üzə çıxarmış-
dır ki, onlara toxunmağı özümə borc bilirəm. 

“Azərbaycan Respublikasının 
fövqəladə hallar atlası”nın 

yaradılması zərurəti
Azərbaycan Respublikasının  Prezidenti 

İlham Əliyev 2016-cı ilin mart ayında 
“Azərbaycan Respublikasının fövqəladə 
hallar atlası”nın nəşr edilməsi haqqında 
sərəncam imzaladı. Atlasın nəşr edilməsi Yer 
kürəsində vaxtaşırı olaraq təbii fəlakətlərin 
baş verməsi və insan fəaliyyəti nəticəsində 
təbii və texnogen xarakterli fövqəladə hal-
ların intensivliyinin artması ilə əlaqədardır. 
Baş nazirin müavini Abid Şərifovun sədrliyi 
ilə “Azərbaycan Respublikasının fövqəladə 
hallar atlası”nın redaksiya heyəti yaradı-
laraq bura əsas nazirliklərin, AMEA-nın 
nümayəndələri, görkəmli alimlər daxil edil-
di. Son illər intensiv geodinamik proseslər, 
iqlim dəyişmələri, texnogen yüklərin çoxal-
ması (Azərbaycan ərazisində iri beynəlxalq 
və regional layihələr reallaşdırılan sürətlə in-
kişaf edən ölkədir – İ.Q.) nəticəsində anomal 
hadisələrin tezliyi və dəyişmə diapazonu ar-
tır, bu da öz növbəsində ölkəmizin ərazisində 
xüsusi təhlükəli fövqəladə vəziyyətlərin 
yaranmasına səbəb olur. Bütün bunlar atlasın 
dərc edilməsi zərurətini ortaya qoysa da, 
təəssüf ki, iki il vaxt keçməsinə baxmayaraq, 
atlas üzərində işlər hələ də başlamayıb. 

Təbii və antropogen amillərin qarşılıqlı 
təsirinin ildən-ilə fəallaşması təbii və texno-
gen xarakterli fövqəladə halların çoxalması 
ilə nəticələnir. Beynəlxalq təşkilatların 
hesablamalarına görə, fövqəladə hallardan 
hər bir ölkədə dəyən ziyan onun ümumi 
daxili məhsulunun 5-10 faizi həcmində olur. 
Qeyd etmək istərdim ki, Rusiya, Qazaxıstan, 
Ukrayna və digər ölkələrdə fövqəladə hallar 
atlası artıq mövcuddur (Rusiyada iki dəfə 
nəşr olunub, Qazaxıstanda isə dövlət müka-
fatına layiq görülüb – İ.Q.). 

Atlasda respublika ərazisində baş 
verə biləcək təbii və texnogen xarakterli 
fövqəladə hallar üzrə kartoqrafik material-
ların tərtibi, onların təhlili, təbii fəlakətlərin 
və texnogen qəzaların qarşısının alınması 
üzrə qabaqlayıcı tədbirlərin görülməsi yolu 
ilə ölkə iqtisadiyyatına dəyə biləcək zərərin 
minimuma endirilməsi üzrə hesablamalar 
aparmaqla konkret proqramların işlənməsi 
nəzərdə tutulub. Bu işlərin nəticəsində 
real təhlükələr barədə hərtərəfli məlumat 
bazası yaradılmaqla risklərin kompleks 
qiymətləndirilməsi, fövqəladə halların 
təsirinə məruz qala bilən ərazilərin, inf-
rastruktur və strateji əhəmiyyətli obyektlər, 
müəssisə və qurğuların mühafizəsinin 
təşkilində mühüm əhəmiyyət daşıyacaqdır. 

Təbii xarakterli fövqəladə 
halların yaratdığı təhlükələr

Azərbaycan ərazisində 30-dan çox 
təhlükəli təbiət hadisəsi baş verir. Onlardan 
ən təhlükəliləri zəlzələ, sürüşmə, sel, daşqın, 
quraqlıq, meşə yanğınları, palçıq vulkan-
ları, güclü şaxta və qasırğalar, yoluxucu 
xəstəliklərdir. Ölkəmizin əsasən dağlıq 
ərazidən ibarət olması, güclü seysmoaktiv 
zonada yerləşməsi və ölkədə intensiv həyat 
fəaliyyəti, böyük həcmli layihələrin həyata 

keçirilməsi bu problemlərin Azərbaycan 
üçün nə qədər səciyyəvi olduğunu göstərir. 
2010-cu ildə Kür və Araz çaylarının daşması, 
2012-ci ildə Zaqatala və Balakən rayonların-
da güclü zəlzələnin baş verməsi buna əyani 
misaldır. Buna görə də, fövqəladə halların 
proqnozlaşdırılması və idarə olunması üçün 
vacib məsələlərdən biri fövqəladə hallar 
atlasının və müvafiq informasiya bazasının 
yaradılmasıdır. 

Respublikanın alim və mütəxəssislərinin 
araşdırmalarına görə, hidrotexniki qurğular-
da, neft-qaz infrastruktur obyektlərində istis-
mar tələblərinin pozulması halları, ərazilərin 
mühafizəsinə və insanların sağlamlığına 
ziyan verə bilən çoxsaylı faktlar mövcuddur. 
Bu faktların vaxtaşırı texnogen qəzalara 
gətirib çıxardığını və ya qəza ehtimalları-
nın böyük olduğunu nəzərə alaraq onların 
bəziləri barədə məlumat vermək istərdim. 

Ötən məqalədə Bayıl sürüşməsi 
zonasında davam edən geoloji proseslər 
barədə məlumat vermişdik. Eyni vəziyyət 
Bakı şəhərindəki digər sürüşmə zonaların-
da –“Alov qüllələri”, “Zığ”, “Əhmədli”, 
“Badamdar-20-ci sahə” və s. ərazilərdə 
mövcuddur. Aparılan tədqiqatlar və çoxsaylı 
sürüşmələrə aid arxiv sənədlərinin təhlili 
göstərir ki, sürüşmə sahəsinin geomorfost-
rukturunda baş verən dəyişikliklər ərazinin 
dayanıqlığının stabilləşməsini təmin etmir və 
bu  ərazi dinamik vəziyyətdə qalmaqdadır. 
Ərazinin qeyri-stabilliyi, ekzogen proseslərin 
genişlənmə təhlükəsi, həmçinin ərazidə 
inşa olunmuş və bundan sonra şəhərin 
baş planına əsasən inşa olunacaq yaşayış 
evləri və dövlət əhəmiyyətli iri obyektlərin 
təhlükəsizliyinin təmin olunması məqsədilə 
ərazinin hazırda olan nisbi stabil şəraiti hər 
bir neqativ təsirdən mühafizə olunmalıdır. 
Burada ən əsas iki amilin təsirlərinin qarşısı 
alınmalıdır; yamacda yüklər düzgün payla-
nılmalı, səth və yeraltı sular idarə olunma-
lıdır. 

Ölkədə Kür və Araz çaylarında vaxtaşırı 
baş verən subasmalarla yanaşı, dağ çayları-
nın yaratdığı sellər və daşqınlar ciddi təhlükə 
mənbəyi olaraq qalır və ölkə iqtisadiyyatına 
külli miqdarda ziyan vurur. Azərbaycanda 
əsasən Böyük Qafqazın cənub yamacı ilə 
axan çaylar olmaqla bütün dağ çayları sel 
təhlükəli çaylar hesab olunur. Kiş və Şin 
çayları isə dünyanın ən sel təhlükəli çayları 
kateqoriyasına aiddir. 

Respublika ərazisində magistral boru 
kəmərlərinin, yüksək gərginlikli elekt-
rik xətlərinin, hidrotexniki qurğuların 
mühafizə zonalarında və eyni zamanda 
geoloji cəhətdən təhlükəli zonalarda qa-
nunsuz şəkildə yaşayış evlərinin və sosial 
obyektlərin tikintisi faktları mövcuddur. 

Palçıq vulkanlarının fəaliyyəti nəzərə 
alınmadan aparılan işlər ciddi təhlükələr 

yaratmaqdadır. 2015-ci ildə Abşeron rayonu, 
Masazır qəsəbəsində fərdi yaşayış evində 
partlayış baş vermişdir. Partlayış nəticəsində 
yaşayış evi dağılmış və 1 nəfər sakin xəsarət 
almışdır.  Aparılan ilkin araşdırmalar 
nəticəsində ərazidə yeraltı qaz kəmərlərinin 
və digər kommunikasiya xətlərinin möv-
cud olmadığı, partlayış hadisəsinin yerin 
təkindən birbaşa çıxan metan qazının yaşayış 
evinə dolması səbəbindən baş verdiyi 
müəyyən edilmişdir. 

Geoloji ölçmələr nəticəsində məlum 

olmuşdur ki, 100-dən artıq  yaşayış evi 
yerləşən və 7 hektar sahəni əhatə edən 
ekstremal zonada metan qazının miqdarı 
81 faizə çatır. Bu zona partlayış və yanğın 
təhlükəli sahə olduğundan burada insanların 
yaşaması son dərəcə təhlükəli hesab olunur.

Mütəxəssislərin rəyinə əsasən, tədqiqat 
ərazisi Zigilpiri palçıq vulkanının şimal-şərq 
yamacında yerləşdiyindən qəsəbədə aşkar 
edilmiş intensiv metan qazı sızmalarının 
bu vulkanın fəaliyyəti ilə əlaqədar olduğu, 
metan qazının yer səthinə birbaşa çıxma-
sının əsas səbəbinin isə qəsəbə ərazisində 
aparılmış tikinti-planlaşdırma işləri zamanı 
sahələrin hamarlanması məqsədilə layların 
kəsilərək açılması nəticəsində baş verməsi 
ehtimal olunur. Həmçinin, aşkar edilmiş 
tektonik qırılmaların davamı istiqamətində 
Keyrəki və Böyükdağ palçıq vulkanları-
nın yerləşdiyini nəzərə alaraq, çox böyük 
ehtimalla ərazidə metan qazı sızmalarına bu 
vulkanların da təsiri istisna olunmur. 

Ərazidə metan qazının birbaşa 
yerdən çıxması və onun çıxma sahəsinin  
genişlənməsi yeni təhlükə mənbələrinin 
yaranmasına səbəb ola bilər. Digər tərəfdən 
ərazidə yerləşən fərdi yaşayış evlərinin 
(900-dən çox) aidiyyəti dövlət orqanları ilə 
razılaşdırılmadan bir-birinə yaxın tikilməsi, 
keçid yollarının mövcud vəziyyətinin müva-
fiq normativ-texniki sənədlərin tələblərinə 
cavab verməməsi baş verə biləcək təhlükəli 
hallar zamanı əhalinin təxliyə edilməsində, 
habelə qəza-xilasetmə işlərinin aparılması 
ilə bağlı tədbirlərinin həyata keçirilməsində 
müəyyən çətinliklər yarada bilər. 

Ərazidə qısa müddət ərzində 
təxirəsalınmaz tədbirlər görülməyəcəyi 
təqdirdə təkrarən qəza hadisələrinin (partla-
yış, yanğın) baş verməsi qaçılmazdır.

Masazır qəsəbəsi ərazisində qaz 
sızması nəticəsində əhalinin sağlamlığına 
yaranan təhlükə ilə bağlı müvafiq dövlət 
qurumları tərəfindən aparılmış kompleks 
tədbirlərin nəticəsi olaraq, palçıq vulkanları 
ərazisində tikinti işlərinə qadağa qoyul-

ması, gələcəkdə bu ərazidə vulkanların  
aktivliyinin artması nəticəsində tektogen 
gərginliyin intensivləşməsi (yeni çatların 
əmələ gəlməsi, onların genişlənməsi) və 
sonda qaz sızmalarının həcminin artması 
istisna edilmədiyindən aidiyyəti təşkilatlar 
tərəfindən ərazidə mütəmadi tədqiqatların 
aparılması və davamlı monitorinq sisteminin 
təşkil olunması, həmçinin müvafiq dövlət 
orqanları tərəfindən qəsəbə ərazisində baş 
vermiş təhlükə ilə əlaqədar tədbirlər planı 
tərtib edilərkən qaz-geokimyəvi və geofiziki 
tədqiqatların nəticələrinin nəzərə alınması 
vacibdir.

Bununla yanaşı, palçıq vulkanları 
ərazisində (bəzi yerlərdə az qala vulkan 
kraterlərinə bitişik sahələrdə) çoxsaylı 
qanunsuz yaşayış evlərinin tikintisi faktla-
rı mövcuddur. İcra hakimiyyəti orqanları 
və əlaqədar qurumlar tərəfindən edilən 
xəbərdarlıqlara baxmayaraq, insanların son 
dərəcə təhlükəli ərazilərdə yaşayışı davam 
edir. 

Palçıq vulkanlarına yaxın ərazilərdə 
sənaye obyektlərinin inşası böyük diqqət 
tələb edir. Belə ki, 2017-ci ildə Abşeron 
yarımadasında “Otmanbozdağ” adlı palçıq 
vulkanının güclü partlayışla müşahidə olunan 
püskürməsi nəticəsində, yer  səthinə çıxan 
böyük qalınlıqlı vulkan məhsulu (brexçiya) 
10 hektar sahəni əhatə etmiş, alov sütununun 
hündürlüyü 300 metrə çatmışdır. Qeyd olunan 
vulkanın Sanqaçal terminalının yaxınlığında 
və Bakı-Tibilisi-Ceyhan boru xəttinin bir 
hissəsinin bu vulkanın paleokrater ərazisində 
yerləşdiyini, eyni zamanda digər aktiv palçıq 
vulkanlarına yaxın ərazilərdən keçdiyini real 
təhlükə mənbəyi hesab etmək olar.

Aktiv palçıq vulkanları Xəzər dənizində 
yerləşən strateji əhəmiyyətli obyektlər 
(Azəri-Çıraq-Günəşli, Şahdəniz yataqları) 
üçün təhlükə mənbəyi olaraq qalmaqda-
dır. Palçıq vulkanlarının yeri, püskürmə 
vaxtı gözlənilməz olduğu üçün bu təbiət 
hadisələrinə qarşı hazırlıqlı olmaq lazımdır. 

10 il əvvəl “Mərkəzi Azəri” platfor-
masında dənizdə anomal qaz fonu və neft 
ləkələri aşkar edilərək neft quyusunda sızma 
təhlükəsi güman edilmiş və təhlükəsizlik 
qaydalarına görə personal sahilə təxliyə 
olunmuşdur. Ancaq sonradan tədqiqat 
aparılarkən platformanın yaxınlığında 
dənizdə yeni yaranmış kiçik palçıq vulka-
nının (qrifon) olduğu müəyyən edilmiş və 
onun parametrlərini dəqiqləşdirmək məqsədi 
ilə respublikada ilk dəfə 4D seysmik ölçü 
işləri aparılmışdır. 

2007-ci ildə Zaqulbada sahildən təxminən 
200 metr məsafədə istirahət pansionatlarının 
yaxınlığında gözlənilmədən palçıq vulkanı 
püskürməsi nəticəsində dənizdə kiçik bir ada 
yaranmış, ancaq sonradan 10 gün müddətində 
dəniz suları ilə yuyulmuşdur. 

Son illər aparılan elmi-tədqiqat işləri 
Azərbaycanda müşahidə olunan müasir seys-
mogeodinamik şəraitin palçıq vulkanlarının 
və zəlzələlərin aktivləşməsinə birbaşa təsir 
etdiyini göstərir.

Fövqəladə hallar atlasının 
hazırlanması günün tələbidir

 � Dünyanın ən inkişaf etmiş yeddi dövlətini birləşdirən 
qrupun müzakirələri həmişə maraq oyadıb. Bu dəfə isə ekspertlər 
daha çox nikbin deyil, bədbin məqamlara diqqət yönəldiblər. 
Amerika ilə "Böyük yeddiliy"in digər üzvləri arasındakı fikir 
ayrılıqları bir sıra məsələlərdə daha gərgin xarakter almağa 
başlayıb. G7 liderlərinin La Malbe sammitindən sonra Donald 
Trampla Castin Trüdo arasında mübahisə baş verib. Bunlara 
baxmayaraq, sammitdə yekun bəyannamə qəbul edilib. Orada 
qrupun ümumi maraqları və üzvlərin əməkdaşlıq istiqamətləri əks 
olunub. Eyni zamanda, "Böyük yeddiliy"ə olan kənar təhlükələr 
vurğulanıb. Bu sammitin bütövlükdə geosiyasi aspektləri maraq 
doğurur və onlar üzərində daha ətraflı dayanmaq məqsədəmüvafiq 
olardı.

Sammit öncəsi  
ittihamlar və ümidlər
Dünya ictimaiyyəti Kanada-

nın Kvebek əyalətinin La Malbe 
şəhərində "Böyük yeddilik" (G7) 
ölkələrinin növbəti sammitinin necə 
keçəcəyi ilə çox maraqlanırdı. Özü-
nün qeyri-standart və gözlənilməz 
davranışları ilə seçilən Donald 
Trampın bu dəfə hansı sürpriz edəcəyi 
əlavə maraq oyadırdı. Etiraf edək ki, 
ekspertlərin gözləntiləri özünü doğ-
rultdu. Adətən sakit və diplomatik eti-
ka daxilində keçən G7-lərin sammiti 
bu dəfə qalmaqalları ilə yadda qaldı. 
Hətta dünyanın ən inkişaf etmiş yeddi 
ölkəsinin başçılarının karikaturaları 
KİV-də geniş yer aldı. Problem nədən 
ibarət idi?

Əslində, əsas ziddiyyət ABŞ-la 
qrupun digər üzvləri arasında meyda-
na çıxan bir sıra faktorlarla bağlıdır. 
Vaşinqton hesab edir ki, onun avro-
palı tərəfdaşları vergi məsələsindən 
sui-istifadə edirlər. Konkret olaraq, 

ABŞ-ı çətin vəziyyətə salırlar – özləri 
yüksək vergi qoyur, lakin Amerikaya 
vergini az verirlər. D.Tramp öz Twit-
ter səhifəsində bunu belə ifadə edib: 
"ABŞ-ın qazanından istifadə edir 
və onu boşaldırlar". O, nümunə də 
gətirir: Kanada Amerika fermerlərinin 
süd məhsullarına 270 faizlik vergi 
tətbiq etməyə başlayıb. Ottavanın 
buna öz münasibəti vardır. Rəsmi 
dairələr bəyan ediblər ki, Amerikanın 
süd məhsullarına vergi yox idi və ba-
zarda onlar ifrat çoxluq təşkil etməyə 
başlayıblar. Buna görə də hökumət 
bazarı tənzimləməyə məcburdur.

D.Trampın başqa iradı Avropa 
ölkələrinin, ilk növbədə, Almaniyanın 
avtomobil sənayesinin ABŞ-ı "zəbt 
etməsi" ilə bağlıdır. D.Tramp elə belə 
də deyir: onlar bizim avtomobil ba-
zarını zibilxanaya çeviriblər! ABŞ-ın 
ayrıca Fransa və Yaponiya ilə də fikir 
ayrılıqları var.

Bütün bunlar sammit ərəfəsi si-
yasi mühiti gərginləşdirmişdi. Və Do-
nald Tramp Ağ evdə Angela Merkel, 

Emmanuel Makron, Castin Trüdo və 
Sinzo Abe ilə apardığı müzakirələrdə 
başlıca olaraq həmin məqamları 
ön plana çıxarmışdı. Maraqlıdır ki, 
həmin görüşlərdən sonra tərəflər 
kifayət qədər ümidverici bəyanatlar 
verirdilər. Ancaq Kanadada sammit 
başa çatar-çatmaz, D.Tramp yenidən 
dünyanı heyrətə gətirdi.

Amerika Prezidenti Kanadanın 
baş nazirini yalan danışmaqda ittiham 
etdi. C.Trüdo sammitdə demişdi ki, 
ABŞ-ın vergi tarifləri alçaldıcıdır və 
Kanada heç kəsi başına çıxarmaya-
caq. Buna D.Tramp kəskin reaksiya 
verərək, kanadalı naziri ciddi tənqid 
etmişdi. O yazmışdı ki, danışıqlarda 
kifayət qədər yumşaq və mədəni 
olan C.Trüdonun həqiqəti gizlətməsi 
yolverilməzdir. Kanada Amerika-
nın vergi siyasətini dərk etməlidir. 
Üstəlik, D.Tramp ayrıca vurğulayıb 
ki, o, ümumiyyətlə, vergini aradan 
qaldırmağı təklif edib. Lakin bu 
təklifin qəbul edilib-edilməyəcəyi 
məlum deyil.

Bunlarla yanaşı, G7-də fikir 
ayrılığının başqa bir əlaməti də üzə 
çıxıb. Yenə də D.Tramp bəyan edib 
ki, Rusiyanı bu təşkilata qaytarmaq 
lazımdır. Çünki Rusiya ilə danışmaq 
gərəkdir. Moskvanı nə qədər təcrid 
etsən, qlobal mühit də bir o qədər 
mürəkkəb olar. ABŞ Prezidentinin bu 
təklifi qətiyyətlə rədd edilib. Avropalı-
lar Ukraynanın şərqinə və Krıma işarə 
edərək, bunun mümkün olmadığını 
ifadə ediblər.

Maraqlıdır ki, D.Tramp Krım 
məsələsinə də aydın cavab verməyib. 
O deyib ki, bu məsələni Barak Oba-

madan soruşmaq gərəkdir. Problemi 
yaradan odur. Və indi artıq gecdir. 
Rusiya Krımın bərpasına çoxlu vəsait 
xərcləyib. Əgər onun prezidentliyi 
dövründə bu məsələ qalxsaydı, çox 
fərqli hərəkət edərdi. Ancaq bu fərqin 
nədən ibarət ola biləcəyini D.Tramp 
söyləməyib.

Fikir ayrılıqları:  
uçurum dərinləşirmi?
Bütün bunlar "Yeddilər qru-

pu" daxilində fikir ayrılıqlarının 
genişləndiyi və dərinləşdiyi anlamını 
verir. Üzv dövlətlər bir sıra geosi-
yasi əhəmiyyətli məsələlərdə fərqli 
mövqe nümayiş etdirirlər. Ekspertlər 
bunun davamlı tendensiyaya çevrilə 
biləcəyini az ehtimal edirlər. Çünki 
söhbət bütövlükdə Qərbin geosiyasi 
maraqlarından gedirsə, birlik nümayiş 
olunur. Kanadadakı sammitin yekun 
bəyannaməsi də bunu sübut edir.

Öncə onu deyək ki, Donald 
Tramp Castin Trüdonun sözlərindən 
qəzəblənərək bəyannaməni imza-
lamayacaqlarını bildirmişdi. Ancaq 
sonradan konkret nə baş verdiyi haq-
qında dəqiq informasiya verilmədi. 
Buna baxmayaraq, yekun bəyannamə 
qəbul edilib. C.Trüdo sənədin əsas 
tezisləri barədə jurnalistlərə məlumat 
verib. Bəyannamədə göstərilir ki, 
beynəlxalq ticarət inkişaf etdirilməli 
və Rusiyaya qarşı sanksiyalar 
gücləndirilməlidir.

Bununla yanaşı, azad ticarət zo-
nası ilə bağlı Vaşinqtonla digər üzvlər 
arasındakı fərqli yanaşmalar qalır. 
D.Tramp azad ticarət zonasından, 
əslində, Amerikanı zəiflətmək üçün 

istifadə etməyə çalışdıqlarını bəyan 
edib. Bu səbəbdən həmin məsələnin 
aqibəti məlum deyil. Yəni beynəlxalq 
ticarətin inkişaf etdirilməsinə dair 
məsələ bəyannamədə yer alsa da, 
onun konkret reallaşma mexanizmləri 
tam dəqiqləşməyib. Buna görə də 
sənəd daha çox üzv dövlətlərin xoş 
arzularını ifadə edir.

Ekspertlər burada başqa bir 
məqama da diqqət çəkirlər. Məsələ 
ondadır ki, Amerikanı problemin 
geosiyasi aspekti daha çox narahat 
edir. Çünki Yaponiya, Almaniya, 
Fransa, İtaliya və Kanadanın Ümumi 
Daxili Məhsulu alıcılıq qabiliyyətinə 
görə, birlikdə 19,4 trilyon ABŞ 
dolları təşkil edir. Bu, ABŞ-ın 
göstəricisindən artıqdır. Bütün Avropa 
İttifaqının potensialı hesaba alınsa, 
bu rəqəm 27,45 trilyona bərabərdir. 
Keçmiş Britaniya imperiyasına daxil 
olan ölkələrin də potensialı nəzərə 
alındıqda söhbət 40 trilyon ABŞ 
dollarından gedir.

Bu o deməkdir ki, Amerikaya al-
ternativ ola biləcək real geosiyasi güc 
formalaşa bilər. Hərbi və informasiya 
təminatı baxımından o, Amerikadan 
geridə qalsa da, nəhəng maliyyə və 
təşkilati resurslara sahib olar. Bu isə 
perspektivdə Amerikanın liderliyinə 
təhlükə deməkdir. Məhz buna görədir 
ki, D.Tramp "öncə Amerika" deyir və 
siyasətini buna uyğun qurur.

G7-də olan fikir ayrılıqlarına 
həmin prizmadan baxsaq, çox ciddi 
durumun yarana biləcəyini proq-
nozlaşdırmaq mümkündür. Lakin 
onları birləşdirən geosiyasi faktorlar 
da vardır ki, onlar da bəyannamədə 

 vurğulanıb. Sənəddə düşmən 
dövlətlərin fəaliyyətlərinə qarşı 
çevik reaksiya mexanizmi yaratma-
ğın lazım gəldiyi bildirilir. C.Trüdo 
qeyd edib ki, demokratik prinsipləri 
təhdid edən xarici təhlükələrə qarşı 
konkret hərəkət etmək barədə öhdəlik 
götürüblər. Bu sırada ilk olaraq Rusi-
yanın adı çəkilir.

Böyük Britaniyanın Baş naziri 
Tereza Mey xüsusi vurğulayıb ki, Ru-
siyaya qarşı sanksiyaların saxlanması 
qərarı zəruridir. Moskva Ukrayna 
və Skripal məsələlərinə görə cavab 
verməlidir. Rusiya həm də Suriya 
rejiminə dəstəyini dayandırmalıdır. 
Belə olmasa, Qərbin təhlükəsizliyi 
üçün təhdidlər daha da ciddiləşəcək.

Beləliklə, Kanadanın La Malbe 
şəhərində keçirilən sammit bir sıra 
maraqlı geosiyasi məqamları üzə 
çıxardı. Hər şeydən öncə, aydın-
laşdı ki, faktiki olaraq "Yeddilər 
qrupu" "G6+Tramp" formatına 
çevrilməkdədir. ABŞ Preziden-
ti özünün qeyri-standart, ancaq 
 Amerikanın maraqlarına xidmət edən 
davranışları ilə qrupu silkələyib. 
Buna reaksiya olaraq Avropa  

ölkələri və Yaponiya ortaq mövqe 
formalaşdırmağa çalışırlar.

G7-nin son sammiti həm də 
Rusiyaya münasibətin dəyişmədiyini 
təsdiq etdi. Belə görünür ki, hələ 
bir müddət sanksiyalar qalacaq və 
geosiyasi qarşıdurma davam edəcək. 
Bu da ümumən dünya siyasətini gərgin 
vəziyyətdə saxlamaq deməkdir. Qarşı-
lıqlı ittihamlar davam etdikcə müxtəlif 
regionlardakı münaqişələrin həlli də 
qeyri-müəyyənliyə düçar olacaq.

Digər tərəfdən, Amerikanın 
tələbləri fonunda G7-nin özünün bu 
formatda nə qədər mövcud olacağı 
aydın deyil. Qrupun transforma-
siyaya ehtiyacı vardır. Bunun baş 
tutub-tutmayacağından çox şey 
asılıdır. O cümlədən yeni geosiyasi 
konfiqurasiya meydana gələ bilər. 
Artıq sammitdən sonra analitiklər bu 
barədə danışmağa başlayıblar. Həmin 
bağlılıqda Kanada sammitini qlobal 
geosiyasi proseslərin yeni mərhələsi 
kimi də qiymətləndirə bilərik. Təəssüf 
ki, bu mərhələdə risklər və qeyri-
müəyyənliklər üstünlük təşkil edir.

